
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 1438 16-10-2026-ല്‍ മറുപടിയ്ക്ക്

ജൈവകൃഷി പ്രോത്സാഹനം

ചോദ്യം ഉന്നയിച്ച അംഗങ്ങൾ

ശ്രീ. മാണി. സി. കാപ്പൻ

മറുപടി നൽകിയ മന്ത്രി

ശ്രീ. ടി. സിദ്ദീഖ്

(കൃഷി വകുപ്പ് മന്ത്രി)

(എ)  സംസ്ഥാനത്ത് ജൈവകൃഷി പ്രോത്സാഹിപ്പിക്കുന്നതിനും കൂടുതൽ കർഷകരെ

ജൈവകൃഷിയിലേക്ക് ആകർഷിക്കുന്നതിനുമായി നിലവിൽ നടപ്പിലാക്കിവരുന്ന പദ്ധതികൾ

ഏതൊക്കെയാണെന്ന് വ്യക്തമാക്കാമോ;

മറുപടി: സംസ്ഥാനത്ത് ജൈവകൃഷി പ്രോത്സാഹിപ്പിക്കുന്നതിനും കൂടുതൽ കർഷകരെ

ജൈവകൃഷിയിലേക്ക് ആകർഷിക്കുന്നതിനുമായി സംസ്ഥാന സർക്കാർ കൃഷിവകുപ്പ് മുഖേന

വിവിധ പദ്ധതികൾ നടപ്പിലാക്കി വരുന്നു. 10.02.2010-ലെ സ.ഉ.(അ)നം. 39/2010/കൃഷി

പ്രകാരം രൂപീകരിച്ച സംസ്ഥാന ജൈവ കാർഷിക നയത്തിന്റെ അടിസ്ഥാനത്തിൽ

നടപ്പിലാക്കിവരുന്ന പ്രധാന പദ്ധതികൾ ചുവടെ ചേർക്കുന്നു.

1. ജൈവകൃഷിയും ഉത്തമ കൃഷിമുറകളും (Organic Farming and Good Agricultural

Practices): സംസ്ഥാനാവിഷ്കൃതമായ ഈ പദ്ധതിയിലൂടെ ജൈവകൃഷി

പ്രോത്സാഹിപ്പിക്കുക, ജൈവ ഉൽപ്പാദനോപാധികളുടെ ഉപയോഗം വർധിപ്പിക്കുക, ജൈവ

സർട്ടിഫിക്കേഷൻ ലഭ്യമാക്കുക, ജൈവ ഉൽപ്പന്നങ്ങൾക്ക് വില പ്രോത്സാഹനം നൽകുക,

വിപണന സൗകര്യങ്ങൾ മെച്ചപ്പെടുത്തുക തുടങ്ങിയ പ്രവർത്തനങ്ങൾ നടപ്പിലാക്കുന്നു.

മണ്ണിര കമ്പോസ്റ്റ് യൂണിറ്റുകൾ ഉൾപ്പെടെയുള്ള ജൈവ ഉൽപ്പാദന യൂണിറ്റുകൾക്കും പിന്തുണ

നൽകുന്നു.

2. ഭാരതീയ പ്രകൃതിക് കൃഷി പദ്ധതി (Bharatiya Prakritik Krishi Paddhati – BPKP):

പ്രകൃതിദത്തമായ കൃഷിരീതികൾ പ്രോത്സാഹിപ്പിക്കുന്നതിനും രാസ വളങ്ങളുടെയും

രാസകീടനാശിനികളുടെയും ഉപയോഗം കുറയ്ക്കുന്നതിനുമായി ക്ലസ്റ്റർ അടിസ്ഥാനത്തിൽ

കർഷകർക്ക് സാമ്പത്തിക സഹായം, പരിശീലനം, സാങ്കേതിക മാർഗനിർദേശം എന്നിവ

നൽകുന്നു. അർഹരായ കർഷക കൂട്ടായ്മകൾക്ക് PGS-India Organic സർട്ടിഫിക്കേഷൻ

ലഭ്യമാക്കുന്നതിനുള്ള പിന്തുണയും നൽകുന്നു.

3. നാഷണൽ മിഷൻ ഓൺ നാച്ചുറൽ ഫാമിംഗ് (National Mission on Natural Farming –

NMNF): പ്രകൃതികൃഷി വ്യാപിപ്പിക്കുന്നതിനും കർഷകർക്ക് ആവശ്യമായ സാങ്കേതിക

സഹായം ഉറപ്പാക്കുന്നതിനുമായി നടപ്പിലാക്കുന്ന കേന്ദ്രാവിഷ്കൃത പദ്ധതിയാണിത്.



പദ്ധതിയുടെ മാർഗനിർദേശങ്ങൾക്കനുസരിച്ച് പരിശീലനം, ശേഷിവർധന

പ്രവർത്തനങ്ങൾ, ജൈവ ഉൽപ്പാദനോപാധികളുടെ ലഭ്യത ഉറപ്പാക്കുന്നതിനുള്ള ബയോ

ഇൻപുട്ട് റിസോഴ്‌സ് സെന്ററുകളുടെ (BRC) രൂപീകരണം തുടങ്ങിയ പ്രവർത്തനങ്ങൾക്ക്

പിന്തുണ നൽകുന്നു.

4. ജൈവ കാർഷിക മിഷനുമായി ബന്ധപ്പെട്ട പ്രവർത്തനങ്ങൾ: ജൈവകൃഷിയുടെ വ്യാപനം

ലക്ഷ്യമിട്ട് മാതൃകാ ജൈവകൃഷിത്തോട്ടങ്ങൾ സ്ഥാപിക്കുക, പരമ്പരാഗത വിത്തുകളുടെ

ഉൽപ്പാദനവും സംരക്ഷണവും പ്രോത്സാഹിപ്പിക്കുക, കർഷകർ തമ്മിലുള്ള വിത്ത് കൈമാറ്റം

പ്രോത്സാഹിപ്പിക്കുക, ജൈവകൃഷി സംബന്ധിച്ച അവബോധം വർധിപ്പിക്കുക തുടങ്ങിയ

പ്രവർത്തനങ്ങൾ നടപ്പിലാക്കുന്നു.

                    ഈ പദ്ധതികളിലൂടെ കർഷകർക്ക് സാമ്പത്തിക സഹായം, പരിശീലനം,

സാങ്കേതിക മാർഗനിർദേശം, ജൈവ ഉൽപ്പാദനോപാധികൾ, സർട്ടിഫിക്കേഷൻ,

വിപണന പിന്തുണ, ജൈവ ഉൽപ്പന്നങ്ങൾക്ക് വില പ്രോത്സാഹനം എന്നിവ ലഭ്യമാക്കുന്നു.

പദ്ധതികളുടെ മാർഗനിർദേശങ്ങൾ, അർഹതാ മാനദണ്ഡങ്ങൾ, ലഭ്യമായ ബജറ്റ് വിഹിതം

എന്നിവയുടെ അടിസ്ഥാനത്തിലാണ് ആനുകൂല്യങ്ങൾ അനുവദിക്കുന്നത്.

(ബി)  ജൈവകൃഷിയിലേക്ക് മാറുന്ന കർഷകർക്ക് സാമ്പത്തിക സഹായം ജൈവവളം വിത്ത്

പരിശീലനം വിപണന സൗകര്യം എന്നിവ ഉറപ്പാക്കുന്നതിനായി കൂടുതൽ ഫലപ്രദമായ നടപടികൾ

സ്വീകരിക്കുമോ;

മറുപടി:               സംസ്ഥാനത്ത് ജൈവകൃഷിയിലേക്ക് മാറുന്ന കർഷകർക്ക് സാമ്പത്തിക

സഹായം, ജൈവവളം, ഗുണമേന്മയുള്ള വിത്തുകൾ, പരിശീലനം, വിപണന സൗകര്യങ്ങൾ

എന്നിവ ഉറപ്പാക്കുന്നതിനായി കൃഷിവകുപ്പ് മുഖേന വിവിധ പദ്ധതികൾ

നടപ്പിലാക്കിവരുന്നു. ജൈവകൃഷിയും ഉത്തമ കൃഷിമുറകളും, ഭാരതീയ പ്രകൃതി കൃഷി പദ്ധതി

(BPKP), നാഷണൽ മിഷൻ ഓൺ നാച്ചുറൽ ഫാമിംഗ് (NMNF) എന്നിവയുടെ ഭാഗമായി

അർഹരായ കർഷകർക്കും കർഷക കൂട്ടായ്മകൾക്കും സാമ്പത്തിക സഹായവും സാങ്കേതിക

പിന്തുണയും നൽകിവരുന്നു.

            ജൈവവളങ്ങൾ, ഗുണമേന്മയുള്ള വിത്തുകൾ, ജൈവ കീടനിയന്ത്രണ ഉൽപ്പന്നങ്ങൾ

എന്നിവയുടെ ലഭ്യത ഉറപ്പാക്കുന്നതിനും മണ്ണിര കമ്പോസ്റ്റ് യൂണിറ്റുകൾ ഉൾപ്പെടെയുള്ള

ജൈവ ഉൽപ്പാദന യൂണിറ്റുകൾ സ്ഥാപിക്കുന്നതിനും ബയോ ഇൻപുട്ട് റിസോഴ്‌സ്

സെന്ററുകൾ (BRC) പ്രോത്സാഹിപ്പിക്കുന്നതിനും നടപടികൾ സ്വീകരിച്ചു വരുന്നു. കൂടാതെ,

ജൈവകൃഷി രീതികൾ, മണ്ണിന്റെ പരിപാലനം, കീട-രോഗ നിയന്ത്രണം, പ്രകൃതിദത്ത

കൃഷിരീതികൾ എന്നിവയിൽ കർഷകർക്ക് പരിശീലനവും സാങ്കേതിക മാർഗനിർദേശവും

നൽകുന്നു.

       ജൈവ ഉൽപ്പന്നങ്ങൾക്ക് മെച്ചപ്പെട്ട വിപണി ഉറപ്പാക്കുന്നതിനായി സർട്ടിഫിക്കേഷൻ

സൗകര്യങ്ങൾ, വില പ്രോത്സാഹനം, സംഭരണ-വിപണന സംവിധാനങ്ങൾ എന്നിവയും

പ്രോത്സാഹിപ്പിച്ചുവരുന്നു.

(സി)  ജൈവകൃഷിയിലൂടെ ഉൽപ്പാദിപ്പിക്കുന്ന കാർഷിക ഉൽപ്പന്നങ്ങൾക്ക് ന്യായമായ വിലയും

സ്ഥിരമായ വിപണിയും ഉറപ്പാക്കുന്നതിനായി പ്രത്യേക വിപണന സംവിധാനം

ഏർപ്പെടുത്തിയിട്ടുണ്ടോ;

മറുപടി:         സംസ്ഥാനത്ത് ജൈവകൃഷിയിലൂടെ ഉൽപ്പാദിപ്പിക്കുന്ന കാർഷിക

ഉൽപ്പന്നങ്ങൾക്ക് ന്യായമായ വിലയും സ്ഥിരമായ വിപണിയും ഉറപ്പാക്കുന്നതിനായി

കൃഷിവകുപ്പ് മുഖേന വിവിധ നടപടികൾ സ്വീകരിച്ചുവരുന്നു. ജൈവകൃഷിയും ഉത്തമ

കൃഷിമുറകളും പദ്ധതിയുടെ ഭാഗമായി ജൈവ സർട്ടിഫിക്കേഷൻ ലഭിച്ച ഉൽപ്പന്നങ്ങൾക്ക്

വ്യവസ്ഥകൾക്കനുസൃതമായി വില പ്രോത്സാഹനം നൽകുന്നതിനും വിപണന

സൗകര്യങ്ങൾ മെച്ചപ്പെടുത്തുന്നതിനും നടപടികൾ സ്വീകരിച്ചിട്ടുണ്ട്. കൂടാതെ, Keralagro-

Organic, Keralagro-Green എന്നീ ബ്രാൻഡുകൾ മുഖേന ജൈവ ഉൽപ്പന്നങ്ങളുടെ

വിപണനം പ്രോത്സാഹിപ്പിക്കുകയും വിപണന ശൃംഖല ശക്തിപ്പെടുത്തുന്നതിനുള്ള

പ്രവർത്തനങ്ങൾ നടപ്പിലാക്കുകയും ചെയ്യുന്നു. കർഷകർക്ക് മെച്ചപ്പെട്ട വില

ലഭ്യമാക്കുന്നതിനും ഉൽപ്പന്നങ്ങളുടെ വിപണനവും വിതരണവും സുഗമമാക്കുന്നതിനും

നിലവിലുള്ള പദ്ധതികളുടെ മാർഗനിർദേശങ്ങൾക്കും ലഭ്യമായ ബജറ്റ് വിഹിതത്തിനും

വിധേയമായി വിപണന സംവിധാനങ്ങൾ കൂടുതൽ ശക്തിപ്പെടുത്തുന്നതിനുള്ള നടപടികൾ

സ്വീകരിച്ചു വരുന്നുണ്ട്.

(ഡി)  പ്രസ്തുത ഉൽപ്പന്നങ്ങൾക്ക് സർട്ടിഫിക്കേഷൻ ബ്രാൻഡിംഗ് വിപണനം എന്നിവ ലളിതമാക്കി

കൂടുതൽ വരുമാനം ഉറപ്പാക്കുന്നതിനുള്ള നടപടി സ്വീകരിക്കുമോ; വ്യക്തമാക്കുമോ?

മറുപടി:           സംസ്ഥാനത്ത് ജൈവകൃഷിയിലൂടെ ഉൽപ്പാദിപ്പിക്കുന്ന കാർഷിക

ഉൽപ്പന്നങ്ങൾക്ക് സർട്ടിഫിക്കേഷൻ, ബ്രാൻഡിംഗ്, വിപണനം എന്നിവ

ലളിതമാക്കുന്നതിനും കർഷകർക്ക് മെച്ചപ്പെട്ട വരുമാനം ഉറപ്പാക്കുന്നതിനുമായി

കൃഷിവകുപ്പ് മുഖേന വിവിധ നടപടികൾ സ്വീകരിച്ചുവരുന്നു. ജൈവകൃഷിയും ഉത്തമ

കൃഷിമുറകളും പദ്ധതിയുടെ ഭാഗമായി NPOP മാനദണ്ഡങ്ങൾ അനുസരിച്ചുള്ള ജൈവ

സർട്ടിഫിക്കേഷൻ സൗകര്യങ്ങൾ ലഭ്യമാക്കുന്നതിനും അർഹരായ കർഷക കൂട്ടായ്മകൾക്ക്

PGS-India Organic സർട്ടിഫിക്കേഷൻ പ്രോത്സാഹിപ്പിക്കുന്നതിനും നടപടികൾ

സ്വീകരിച്ചിട്ടുണ്ട്.

         ജൈവ ഉൽപ്പന്നങ്ങൾക്ക് വിപണിയിൽ പ്രത്യേക അംഗീകാരം ലഭ്യമാക്കുന്നതിനായി

Keralagro-Organic, Keralagro-Green എന്നീ ബ്രാൻഡുകൾ മുഖേന വിപണനം

പ്രോത്സാഹിപ്പിക്കുകയും ഉൽപ്പന്നങ്ങളുടെ സംഭരണം, വിതരണം, വിപണന ശൃംഖല

എന്നിവ ശക്തിപ്പെടുത്തുന്നതിനുള്ള പ്രവർത്തനങ്ങൾ നടപ്പിലാക്കുകയും ചെയ്യുന്നു. കൂടാതെ,

പദ്ധതിയുടെ വ്യവസ്ഥകൾക്കനുസൃതമായി ജൈവ സർട്ടിഫിക്കേഷൻ ലഭിച്ച

ഉൽപ്പന്നങ്ങൾക്ക് വില പ്രോത്സാഹനം നൽകുന്നതിനും കർഷകർക്ക് മെച്ചപ്പെട്ട വിപണി

ലഭ്യമാക്കുന്നതിനും നടപടികൾ സ്വീകരിച്ചുവരുന്നു.

